
ГъэщIэгъуэнщ

ЩIэныгъэ

Зыгъэхьэзырар
БАГЪЭТЫР  Луизэщ.

Псалъэ  бутIыпщам  
аркъэн  кIэлъумыдзыж.

Лъэпкъ Iущыгъэ:

Дунейм
щыхъыбархэр

Кёльн къалэм (Германие) щIэныгъэм 
елэжьу щыIэ Нэ мыцэ аэрокосмос цент-
рым уафэщIхэр щызыдж геофизикхэм рэ 
а хэкум и Мюнстер къалэм дэт универси-
тетым и къэхутакIуэхэмрэ математикэм и 
IэмалыщIэу щы гъуазэ зызыхуащIам щыт-
ра гъащIэм, ЩIы Хъурейм къыдэгъуэгу-
рыкIуэ Мазэм и ныбжьыр, алъандэрэ 
 къы зэ ралъытэу щытам елъытауэ, илъэс 
мел уан 85-кIэ нэхъ мащIэу къыщIрагъэ-
дзыжащ. Абы теухуа тхыгъи къы т ры-
рагъэдзащ Science Advances щIэныгъэ 
журналым. 

АТIЭМИ, зи гугъу тщIы Iэ щIа гъэлIхэм мы-
зэкIэ зэхъуэ кIыныгъэ гуэри халъхьакъым 
иджырей щIэныгъэр Мазэм и къэунэхукIэ 
 хъуам зэреп лъым. Нэхъапэхэми хуэдэу, мы 
зэманми астрофизикхэр зэ регупсысыр ара-
щи, ди планетэм ещхьу абы къыдэгъуэгу ры-
кIуэ уафэщIри ткIуаткIуэ щытыкIэм икIыу 
 жыпхъэ бы дэм щиувар (щызэпцIар) илъэс 
 меларди 4,51-кIэ узэ IэбэкIыжмэщ. Къы щыу-
нэхуа ри а лъэхъэнэ жыжьэхэм япэж кIэ, хуаб-
жьагъэшхуэ зэ ри хьэу хьэршым къыщы зы-
лъэтыхьа Тейя метеоритыр ЩIы Хъурейм 
 гъунэгъу къы хуэхъуу, узижэгъуэну къы жьэ хэуа 
иужькIэщ. 

КъэхъукъащIэ шынагъуэм зэридзылIа 
уафэщIхэм къа гуигъэхуа къутахуэ абрагъуэ-
хэм, ткIуаткIуэ щытыкIэм итрэ къыщызэ щIэп-
лъауэ (магмэ), уэгум зыщызэрашэлIэжри, 
 но бэм къэсыхукIэ ЩIы Хъурейм къыдэгъуэ-
гурыкIуэ Ма зэр къагъэщIащ. 

ХьэршырыкIуэ гъуэгуэгъум и ныбжьыр 
щIэрыщIэу къыщапщытэжым, щIэныгъэлI хэм 
къагъэсэбэпащ магмэр ткIуаткIуэ щытыкIэм 
икIыу щы зэпцIыжымрэ и кугъуэм и зэблэ-
хъукIэмрэ къызэ рекIуэ кIым я хуабжьагъыр 
зыхуэ дэр нэхъ гурыIуэгъуэ къащызыщI мате-
матикэм и IэмалыщIэу компьютер технологи-
ехэмкIэ къахутар.  

ДимыIэнкIи фIэкIыпIэншэт 

Астрономием ирилажьэхэм къызэрабжам-
кIэ, дыщыпсэу планетэр къызэрыунэхурэ 

2022 гъэм жэпуэгъуэм и 26-м Налшык 
 къалэм и сымаджэщхэм ящыщ зым яшащ 
зи щIыфэм фэбжь хьэлъэ игъуэта, илъэс 
30 хъу налшыкдэсыр. 

ЕЗЫМ зэрыжиIамкIэ, а фэбжьхэр къри-
кIуащ Уэлджырым и уэрамым тет и унэм деж 
щылъэпэрапэу зэрыджэлам. 

ДиIэ хъыбарымкIэ, а махуэм цIыхухъум 
удын игъуэтащ хэтми дымыщIэ цIыхуитIым -
рэ езымрэ зэщыхьа нэужь. Ар къыщы хъуар 
КъБР-м ЩIыуэпс хъугъуэфIыгъуэхэм -рэ эко-
логиемкIэ и министерствэм дежщ, сыхьэти 

9-м къыщыщIэдзауэ сыхьэти 10-м нэс зэ-
маным къриубыдэу.

Iуэхум и пэжыпIэр зэхэдгъэкIын папщIэ, 
Урысей МВД-м Налшык къалэм щиIэ уп-
равленэр къыволъэIу къэхъуар зылъэгъуа -
хэр фыкъэпсэлъэну мы телефонхэмкIэ: 
плъыр часть - 49-46-02 е 8 903 497 3668 (ОУР 
ОП №1).

Хъыбар къыдэзыгъэщIар хэтми хэIущIыIу 
тщIынукъым.

 
Урысей МВД-м Налшык

къалэм щиIэ управленэ.

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал уни-
верситетым иджыблагъэ лъэп-
къы бзэхэр хъумэным ехьэлIа ду-
нейпсо щIэныгъэ зэхуэс ще кIуэ-
кIащ. КъБКъУ-м урысыбзэмрэ 
бзэ щIэныгъэмкIэ и кафедрэм и 
профессор, бзэщIэныгъэхэмкIэ 
доктор Габуниа Зинаидэ и ныб-
жьыр илъэс 80 щрикъум ири-
хьэлIэу къызэрагъэпэща щIэнIуа-
тэр теухуат лъэпкъ мащIэхэм я 
бзэхэмрэ кIуэдыпIэ ит бзэхэмрэ 
къызэтена, ахэр курыт щIэныгъэ 
щрагъэгъуэт еджапIэхэм щра-
гъэджу щIэблэм къахуэгъэна зэ-
ры хъуным.

КъБКъУ-м урысыбзэмрэ бзэ щIэ-
ныгъэмкIэ и кафедрэм и профес -
сор Кърымщокъал Маринэ щIэн-
Iуатэр къыщызэIуихым, Габуниа 
 Зинадэ лъэпкъыбзэхэр джыным 
 хуи щIа хэлъхьэныгъэшхуэм и гугъу 
ищIащ. 

- Габуниа Зинаидэ и гъащIэ псом 
лъэпкъыбзэхэмрэ жылагъуэ псэу-
кIэмрэ я зэхуакум дэлъ зэпыщIэны-
гъэхэр къихутэу, бзэр кIуэдыпIэ изы-
шэ щхьэусыгъуэхэр зэхигъэкIыу, 
абы хэм ящхьэщыхьа шынагъуэр 
лъэныкъуэ егъэза хъун папщIэ зэ-
фIэхыпхъэхэр иубзыхуу лэжьащ. Га-
буниа Зинаидэрэ ар илъэс IэджэкIэ 
зыдэлэжьа баск бзэщIэныгъэлI Ти-
радо Рафаэль Гусманрэщ кIуэдыпIэ 
ит бзэхэм ящхьэщыт шынагъэр лIэу-
жьыгъуэ зыбжанэу япэ дыдэу зэщ-
хьэщызыгъэкIар, дэтхэнэми къы-
щыIэтыпхъэ Iуэхугъуэхэмрэ лэ жьып-
хъэмрэ зыубзыхуар. Ауэ щыхъу кIи, 
щIэныгъэлIхэм цIыхухэми, жыла-
гъуэми, къэралыгъуэми къалъыс 
хьэкъ хэр къагъэнэIуащ, щыми я 
 гуащIэ зэхамылъхьэмэ, бзэм и гъа-
щIэр хэпщIыкIыу кIэщI зэрыхъури 
къыхагъэщащ. А бзылъхугъэм щIэ-
ныгъэм хэлъхьэныгъэшхуэ хуищIащ. 
Псом хуэмыдэу Габуниа и фIы-
гъэшхуэ хэлъщ Кавказым щызекIуэ 
бзэхэм я щхьэхуэныгъэхэр, уней нэ-
щэнэхэр, яIэ щытыкIэхэмрэ зэрахьэ 

Жэпуэгъуэм и 31-м щегъэжьауэ дыгъэгъазэм и 9-м 
пщIондэ щэнхабзэ зекIуэ зыфIаща пэхуэщIэр (проектыр) 
къэралым щокIуэкI. Абы хэтыну, бгъэдэлъ щIэныгъэр 
щигъэлъэгъуэну хыхьэну Iэмал яIэщ Къэбэрдей-Балъ-
къэрым щыщ еджакIуэ ныбжьыщIэхэм, абыхэм я адэ-
анэхэм, егъэджакIуэхэм, гъэсакIуэхэм. ЗекIуэм хэтыну 
 гукъыдэж зиIэхэм папщIэ къызэгъэпэщакIуэхэм зэхьэ-
зэхуэ зэмылIэужьыгъуэхэр зэхагъэуващ, интерактив 
жып хъэм ит упщIалъэхэр ягъэхьэзыращ, щIэныгъэ плIа-
нэпи къыхалъхьащ. Щэнхабзэ зекIуэр онлайн жыпхъэм 
итущ, пэIудзауэщ зэрекIуэкIыр.

ЩЭНХАБЗЭ зекIуэм хыхьэнухэм Iэмал яIэнущ щыгъы -
ным и къекIуэкIыкIар, и тхыдэр зрагъэщIэну, абы зэрызи-
хъуэжа щIыкIэхэм кIэлъыплъыну, щIэуэ къыхыхьамрэ жьы 
хъууэ хэкIуэдыкIыжахэмрэ зыщагъэгъуэзэну, абы лъэпкъым 
и тхыдэмрэ щIыналъэхэм щызекIуэ щхьэхуэныгъэхэмрэ 
къы зэрытещыр къахутэну. ЗекIуэм и япэ Iыхьэм и кIуэцIкIэ 
еджакIуэ ныбжьыщIэхэм щыгъынгъэпсакIуэм (стилист) и 
IэщIагъэм хэлъ щэхухэм нэIуасэ зыхуащIащ, абы хэлъ хьэ-
лэмэтагъхэм ятеухуа псалъэмакъ купщIафIэхэм щIэдэIуащ. 
Апхуэдэу еджакIуэхэм я унагъуэм илъ сурэт гъэтIылъы-
гъэхэм тещIыхьауэ щыгъыным къикIуа тхыдэ гъуэгуанэм 
ириплъащ. Псалъэм и хьэтыркIэ, гъэщIэгъуэн дыдэт рево-
люцэм иужькIэ фащэм и гъэпсыкIэм игъуэта зэхъуэкIы-
ныгъэхэм, япэ цIыхур уэгум ихьа нэужь, щIыхуфэм пщIэ 
зэригъуэтам, щыгъыным хэлъ щIыху-плъыжьыфэм и къе-
жьэныр химием зэрепхам, бжьакъуэбэ пыIэм и къэунэху-
кIэм, пластикым къыхэщIыкIа бащырбэм модэр зэрихъуэ-
жам епха хъыбархэр.

Щэнхабзэ зекIуэм и етIуанэ Iыхьэр щIэныгъэм нэхъ те-
щIыхьауэ щытщ. Мыбдеж ныбжьыщIэхэм махуэшхуэхэмрэ 
тхьэлъэIу дауэдапщэхэмрэ ирихьэлIэу цIыхухэм гъэщIэ рэ-
щIауэ зэрызахуапэу щытар къызытещ сурэтхэр зэхуахьэсу 
утыкум кърахьэн хуейщ. Ар Урысейм щыпсэу лъэпкъхэм я 
фащэми хъунущ, зэманым декIуу ящыгъа махуэщI щы-
гъынми ягъэ кIынукъым - нэхъыщхьэр лъэхъэнэр къытещу 
щытынращ. КъызэгъэпэщакIуэхэм зэрыжаIэмкIэ, мы пэ-
хуэщIэр цIыхур гуфIэгъуэм зэрыхыхьэу щыта щыгъынхэр 
къызэрыщ сурэтхэм я зэхуэхьэсыпIэ икIи хъумапIэ ин дыдэу 
щытынущ. ГурыIуэгъуэщ - щыгъыным лIэщIыгъуэ къэс и 
нэпкъыжьэ ятелъу къонэ, зыгуэрхэр кIэрохури, щыIэныгъэм 
хокIуэдэж, зыгуэрхэр къонэри, кIуэцIылъ мыхьэнэкIи ират 
гъэпсыкIэкIи псэщIэ къыIукIауэ гъащIэм къыхонэ, ауэ дэт-
хэнэри тхыдэм и гъуджэщ, жылагъуэм и псэукIэр зыхуэдэр 
къэзыгъэлъагъуэ щапхъэщ.

«Урысейпсо мыхьэнэ зиIэ щэнхабзэ зекIуэм дызыхури-
гъэплъэкIыжыр щыгъыным къызэринэкIа блэкIам и закъуэ-
къым. Абы IупщIу ди нэгу къыщIегъэувэ фащэхэмрэ щы-
гъыныгъуэхэмрэ щIыналъэхэм, лъэпкъхэм я щэнхабзэм 
 зиужьыным мыхьэнэуэ щаIэр зыхуэдизыр, ар къэгъэнауэ, 
щыIэ хъуа, лъэхъэнэщIэм къыдэкIуэ щэнхабзэ дуней 
 лъа гъу кIэм ижь модэм зэрыщIихур», - къыхигъэщащ УФ-м 
щэнхабзэмкIэ и министрым и къуэдзэ Преподобная Надеж-
дэ.

«Щэнхабзэ зекIуэм и мыхьэнэр фэилъхьэгъуэ зэмы-
лIэужьыгъуэхэм ягъуэта зэхъуэкIыныгъэхэмрэ ахэр къызэ-
рыхъуа щIыкIэхэмрэ ятеухуауэ щIэблэм щIэныгъэ ябгъэ-
дэлъхьэным къыщыувыIэркъым. Дэ дыщогугъ ди хэгъэгум 
щыпсэу лъэпкъыбэм я щэнхабзэ щIэиным ехьэлIауэ зэ-
хьэзэхуэм и кIуэцIкIэ ныбжьыщIэхэм къыщащIэну щIэ псо -
ри егъэджэныгъэмкIэ къэралым щызекIуэ мардэхэм къа-
гъэув Iуэхугъуэ нэхъыщхьэхэр зэщIэным хуэгъэпса хъуну, 
нэгъуэщIу жыпIэмэ - уэру къакIуэ информацэр абыхэм зэ-
хацIыхукIыфу, я щIэныгъэм хэзыгъахъуэ икIи къыхахыну 
зытраубыда IэщIагъэм хуэкIуэ есэныгъэхэм зрагъэужьыну, 
ахэр нэхъри къыхигъэбелджылыкIыну», - жиIащ УФ-м егъэ-
джэныгъэмкIэ и министрым и япэ къуэдзэ Бугаев Алек-
сандр.

Къэбэрдей-Балъкъэрым щыпсэу ныбжьыщIэхэм Iэмал 
хъарзынэхэр яIэщ я адэшхуэ-анэшхуэхэр къызэрыщ пасэ-
рей сурэтхэм къыщегъэжьауэ иджырей лъэхъэнэм къэсу 
щыгъыным къикIуа гъуэгур зыубзыху къэхутэныгъэ хъар-
зынэхэр ящIыну. НэгъуэщI хэмылъми, осетин сурэтыщI Чер-
джиев Иналыкъуэ революцэм ипэкIэ адыгэхэмрэ балъ-
къэрхэмрэ ятриха сурэтхэмкIэ XIX лIэщIыгъуэм и етIуанэ 
Iыхьэмрэ XX лIэщIыгъуэм и япэ илъэсипщIымрэ цIыхухэм 
ящыгъахэри, я унэхэм щIэта унэлъащIэхэри, зэрахьа Iэщэ-
фащэхэри, хадыкIа тхыпхъэщIыпхъэхэри, нэхъ къыхахыу 
щыта плъыфэхэри иризэфIэбгъэувэжыфыну щытщ. Адыгэ 
икIи балъкъэр фащэм и тхыдэр щэнхабзэм и жыпхъэм щIэ-
гъэкIауэ къэзыхутэн ныбжьыщIэ зекIуэм хыхьэнухэм къа-
хэкIыну дыщогугъ.

Къызэрыхэдгъэщащи, щэнхабзэ зекIуэм хыхьэ хъунущ, и 
ныбжьым емылъытауэ, еджакIуэ ныбжьыщIэхэри, абыхэм я 
адэ-анэхэри, егъэджакIуэхэри. Зэхьэзэхуэм къыщыхэжаны-
кIахэм тыгъэхэр иратынущ, нэхъ жыджэру зыкъыщызы-
гъэлъэгъуахэр «Яндексым и Академием» ирагъэблэгъэну-
рэ абы щекIуэкIыну пшыхьым хагъэтынущ. Щэнхабзэ зе-
кIуэм теухуауэ нэхъыбэ къэзыщIэну хуейхэр абы хухэха ин-
тернет напэкIуэцIым хыхьэ хъунущ: https://education.yandex.
ru/culture/

КъБР-м ЩэнхабзэмкIэ и министерствэм и пресс-IуэхущIа-
пIэм зэрыжиIэмкIэ, нэгъабэ Щэнхабзэ зекIуэм къэралым 
курыт щIэныгъэ щызрагъэгъуэт и IуэхущIапIэхэм щеджэ са-
бийхэм ящыщу цIыху мелуаным щIигъу, егъэджакIуэу цIыху 
мин щэ ныкъуэ хэтащ. Зэхьэзэхуэм зеубгъу, цIыхушхуэ 
зэрыхыхьэнури иджыпсту щыщIэдзауэ наIуэщ.

ТАБЫЩ  Мурат.

Москва егъэджэныгъэ Iуэхум теухуа 
 проектыщIэ щрагъэжьащ. Къалащхьэм 
Егъэ джэныгъэмкIэ и департаментым зэ-
рыщыжаIамкIэ, 2023 гъэм мазаем и 1-м 
щыщIэдзауэ школ 400-р егъэджэныгъэ Iэ-
малыщIэм техьэнущ. «Егъэджэныгъэ план 
лантIэмкIэ» Зыуэ щыт къэрал экзаменхэм 
нэхъ куууэ хуагъэхьэзырыну аращ класс 
нэхъыжьхэм щIэс школакIуэхэр. 

КЪУЛЫКЪУЩIАПIЭМ зэрыщыжаIамкIэ, 
ма заем и 1-м щегъэжьауэ еджакIуэм эк-
замен зэритыну и гугъэ дерсращ иджынур. 
Абы къищынэмыщIауэ, нэгъуэщI дерс зыб-
жанэ къыхуагъэнэнущ, адрей къапщы тэж-
хэмрэ программэм и лейуэ ирагъэджхэмрэ 
Iуахынущ. 

Псори зэджэн хуейхэм ящыщщ ныб-
жьыщIэм и узыншагъэмрэ акъылымрэ зе-
зыгъэужь дерсхэр: математикэ, тхыдэ, лите-
ратурэ, обществознание, физкультурэ. Ап-
хуэдэуи урысыбзэр псоми куууэ яджынущ. 

Мы программэмкIэ еджэнухэм дэтхэнэми 
«езым и дерсхэр» иIэжынущ, ар щы щIэ тIыс-
хьэкIэ къигъэсэбэпынухэращ. Адрей зэман 
псори егъэджакIуэмрэ еджакIуэмрэ тра-
гъэкIуэдэнущ зыуэ щыт къэрал экзаменхэм 
хэт упщIэхэр зэпкърыхыным. 

Школым щылажьэхэм зэрыжаIэмкIэ, куэд 
щIащ апхуэдэ Iэмалым хуэкIуэн зэрыхуеярэ. 
Псоми ящIэ класс нэхъыжьхэм щIэс еджа-
кIуэхэмрэ адэ-анэхэмрэ я дежкIэ нэхъыщ -
хьэр къэрал экзаменхэр тэмэму ятыныр 
зэрыарар. Абы къыхэкIыу, егъэджакIуэри, 
репетиторхэр къэзыщтэ адэ-анэхэри, а псори 
зытегуплIэ ныбжьыщIэхэри гугъу йохь. 

КIэщIу жыпIэмэ, иджы классым укъы-
щIэмыкIыу ЕГЭ-м фIыуэ зыхуэбгъэхьэ зы-
рыфынущ. ЕджапIэм и лэжьэкIэми, еджа-
кIуэхэм я екIуэлIэкIэми зыкIи зихъуэжыну-
къым. Махуэ къэс кIуэнущ, сыхьэт зытхух 
щыIэнущ. 

- Адэ-анэ куэдым я дежкIэ гурыфIыгъуэщ 
дызытехьэ жыпхъэщIэр, - жеIэ Москва дэт 
1316-нэ курыт школым и унафэщI Лавриенкэ 
Еленэ. - Куэд щIауэ зэхыдох икIи долъагъу     
11-нэ классыр къэзыуххэр гугъуехь зэрыхэ -
тыр. Абыхэм школ дерс псори ядж, еджапIэ 
нэхъыщхьэмрэ къэрал экзаменхэмрэ зы-
хуагъэхьэзыру репетиторхэм я деж макIуэ. 

Къапщтэмэ, курыт еджапIэ куэдым класс 
хэхахэр щыIэщ, ныбжьыщIэм нэхъ куууэ 
яджыну зыхуей дерсыр къыхахрэ абы кIуэуэ. 
Абы ипкъ иткIэ, егъэджэныгъэ планыр пхъуэ-
жыну гугъу хъуну къэслъытэркъым. Псалъэм 
папщIэ, инженер е IT-класс диIэщ. Еджа кIуэ-

хэр илъэс псом урысыбзэм, литературэм, ма-
тематикэм, тхыдэм, обществознанием, физ-
культурэм екIуэлIэнущ, зэмани къахудэ -
хуэнущ физикэмрэ информатикэмкIэ куууэ 
загъэхьэзырыну. Медицинэ классым щIэс-
хэри апхуэдэ дыдэщ, ауэ физикэмрэ ин-
форматикэмрэ я пIэкIэ, химиемрэ биологи-
емрэ яджынущ. 

Апхуэдэ щIыкIэкIэ еджакIуэхэр школ 
нэужьым репетиторым деж кIуэн хуей хъуну-
къым, унэ лэжьыгъи кIэрысынукъым. Зэман 
къахудэхунущ, унагъуэ мылъкури хъума хъу-
нущ, езы сабийхэми къатехьэлъэнукъым. 

Сыт тIэ адрей дерсхэм иращIэнур? А про-
граммэхэр 2023 гъэм щIышылэм и 31 пщIон-
дэ яджын хуейуэ аращ. Абы гугъу хэлъыж-
къым, сыт щхьэкIэ жыпIэмэ, класс нэхъыжь-
хэм я программэм и зэхэлъыкIэр псоми ящIэ, 
нэхъапэм яджахэр къапщытэжу, зэрагъэ-
щIахэр щIагъэбыдэжу аращ. Илъэсым и кIэм 
ягъэув оценкэхэр иджы щIышылэм зэхуа-
щIыжынурэ къэнэжа мазэ бжыгъэм дерс нэ-
хъыщхьэхэр ирагъэджынущ. 

Мы хъыбарым щыгуфIыкIащ езы еджа-
кIуэхэри. ДяпэкIэ абыхэм фIыуэ ямылъагъу, 
зыхуэмей дерсхэм зэман трагъэкIуэдэну-
къым, атIэ нэхъ дэзыхьэххэм сыхьэт бжыгъэ 
нэхъыбэкIэ еджэнущ. 

IэщIагъэлIхэм къалъытэ IэмалыщIэр уна-
гъуэм дежкIи сэбэп хъуну. Иужьрей илъэс -
хэм репетиторхэм яIэ щIэупщIэр куэдкIэ хэ-
хъуащ. ЭкономикэмкIэ школ нэхъыщхьэм 
 къихь бжыгъэм тепщIыхьмэ, репетиторхэм я 
Iуэхутхьэбзэм сом меларди 100 щIат. Иужь-
рей илъэсым информатикэмкIэ репетитор-
хэм щIэупщIэшхуэ яIэ хъуащ, етIуанэу къа-
кIуэр биологиерщ, ещанэр литературэрщ. 
Дерс нэхъ цIэрыIуэхэр - обществознание, 
фи зикэ, математикэ, химие. 

Репетиторыр зы сыхьэткIэ къыбдэлэ жьэ-
ным и уасэр сом 500-м къыщыщIедзэ, ар 
 нэхъыбэныр дерсыр зыхуэдэм, егъэджакIуэр 
и лэжьыгъэм зэрыхуэIэзэм елъытащ. Бау-
маным и цIэр зезыхьэ еджапIэм щIэс сту-
дентым - математикэмкIэ е журналисти-
кэмкIэ факультетым щеджэм литературэм-
кIэ зы сыхьэткIэ къыдэлэжьэным сом мин и 
уасэщ, медицинэм щыхурагъаджэ еджапIэ 
нэхъыщхьэм щIэтIысхьэну зызыгъэхьэзы-
рым доцент къыдэлэжьэну хуеймэ, сом 1700-
рэ щIитынущ. 

ДяпэкIэ а псори курыт школым щызэфIэ-
кIынущ. Ахъшэри зэманри къыдэхуэнурэ, 
еджакIуэри нэхъ тыншынущ. 

НЭЩIЭПЫДЖЭ  Замирэ. 

Муниципальнэ 
щIыналъэ нэхъыфI

УФ-м и Правительствэм и 
УнафэщI Мишустин Михаил 
Iэ тридзащ «Муниципальнэ 
щIыналъэ нэхъыфI» урысей-
псо зэхьэзэхуэм щытекIуа-
хэм сом мелуан 900 зэрытра-
гуэшэну унафэм.

МЫ гъэм апхуэдэ ахъшэ 
 саугъэтыр муниципалитет 
 48-мрэ къэралым и щIына-
лъэу 28-мрэ иратынущ.

Саугъэтыр хуагъэфащэ 
къа лэухуэ политикэм, къалэ-
хэр иджырей мардэхэм тету 
къызэгъэпэщыным, щIы пIэ-
хэм я экономикэр зегъэ у жьы-
ным ехьэлIауэ ехъулIэныгъэ 
къэзыгъэлъагъуэхэм. Къалэ, 
муниципальнэ округхэмрэ 
 къалэ теплъэ зиIэ жыла-
гъуэхэмрэ ящыщу текIуэны-
гъэ къэзыхьахэм я саугъэтыр 
сом мелуани 9-м къыщыщIэ-
дзауэ сом мелуан 45-м нос, 
къуажэхэм сом мелуани 2,7-м 

къыщыщIэдзауэ сом мелуан 
18-м нэс иратынущ.

«Муниципальнэ щIыналъэ 
нэхъыфI» урысейпсо зэхьэ-
зэхуэр 2017 гъэ лъандэрэ ира-
гъэкIуэкI. Урысейм и Прези-
дент Путин Владимир и уна-
фэкIэ, зэпеуэм ипкъ иткIэ ят 
саугъэтыр 2020 гъэм нэхъыбэ 
ящIащ.

США-р и
дэIэпыкъуэгъу 

нэхъыщхьэу

«American Thinker» жур-
налым и обозреватель Шоу-
олтер Моникэ къигъэгуб-
жьащ Зеленский Владимир 
США-р аргуэру къыдэIэпы-
къун хуейуэ зыкъызэрыхуи-
гъэзам.

«КЪЫЗЫФIИМЫГЪЭIУЭХУ 
хуэ дэу, ар Байден Джо къо-
лъэIу, мыдрейри асыхьэту 
хьэ зырщ абы дэIэпыкъуну. Ар 
Зеленскэм къыгурыIуащи, 
доллар мелард 55-рэ хуейуэ 
къыхуигъэлъэгъуащ, нэхъ и 
пэкIэ конгрессым Украинэм 
хухиха доллар мелард 90-р 

щымыIэхха хуэдэ», - етх жур-
налистым.

Абы къыхигъэщащ Зеленс-
кэм езым и мылъкур доллар 
мелуан 20-м зэрыфIэкIыр 
икIи Вашингтон абы ирита 
ахъшэр къулыкъущIэхэм зэ-
ратригъэкIуадэр (абыхэм 
цIыху хэм къахьым нэхърэ нэ-
хъыбэ яIэ пэтми).

«Аращ Украинэм и Прави-
тельствэм аргуэру мелард 
 55-кIэ дыдэIэпыкъуну къы зэ-
ригъэлъагъуэр щIысфIэ-
дзыхьщIыгъуэджэр. Апхуэдэ 
ахъ шэшхуэхэр зэзыгъэзахуэ 
цIыху щIыщымыIэр сыт, жы-
пIэу уогупсыс. Къищы нэмы-
щIауэ, МВФ-мрэ Европэмрэ 
къыхагъэкI мылъкур сыт ап-
хуэдизу щIэмащIэр, США-м 
къыIахыну къагъэлъагъуэм 
елъытауэ?» - щIоупщIэ Шоу-
олтер Моникэ.

Нэхъ и пэкIэ Украинэм фи-
нансхэмкIэ и министрым и 
 къуэдзэ Зыковэ Ольгэ къы-
хигъэщауэ щытащ 2023 гъэм 
къэралым и дэIэпыкъуэгъу 
 нэхъыщхьэу США-р къы-
зэры хуэнэнур.

Къыхэгъэщыпхъэщ, Штат 
Зэгуэтхэмрэ НАТО-м хэт и 

дэрэгъу къэралхэмрэ доллар 
меларди 10 бжыгъэхэр тра-
гъэкIуадэу Киев Iэщэ зэрыху-
рагъашэр.

Дыгъэгъазэм и 1,
махуэку

СПИД узыфэм ебэныным и 
дунейпсо махуэщ

Хоккейм и урысейпсо ма-
хуэщ

1933 гъэм Москва Литера-
турэ институт къыщызэIуа-
хащ. 

2001 гъэм «Урысей зэкъуэт» 
партыр къызэрагъэпэщащ.

УэрэджыIакIуэ, УФ-м щIыхь 
зиIэ и артисткэ Сосмакъ Ва-
лентинэ къыщалъхуа махуэщ.

Дунейм и щытыкIэнур
«pogoda.yandex.ru» сайтым 
зэ ритымкIэ, Налшык пша-
гъуэу щыщытынущ. Хуабэр 
махуэм градус 1 - 2, жэщым 
градуси 2 щыхъунущ.

Дыгъэгъазэм и 2,
мэрем

ПщылIыгъэр гъэ кIуэ ды-
ным хущIэкъуным и дуней-
псо махуэщ. 

Урысейм щагъэлъапIэ 
Банк лэжьакIуэм и махуэр. 

Шэрджэс усакIуэ, тхакIуэ, 
Хэку зауэшхуэм хахуэу зэры-
хэтам папщIэ Вагъуэ Плъыжь 
орденыр, Хэку зауэ орденым и 
етIуанэ нагъыщэр зыхуагъэ-
фэща Гъуэщокъуэ Хъусин 
къыщалъхуа махуэщ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пша-
гъуэу щыщытынущ, пщы хьэ-
щ хьэм уэшхым къыщIидзэ-
нущ. Хуабэр махуэм градуси 2 
- 3, жэщым градуси 2 щыхъу-
нущ.

Щэнхабзэ 
зекIуэм зеубгъу

Бзэхэмрэ  цIыхумрэ

къэрал фащэмрэ социобзэщIэны-
гъэм зэрыхыхьам. Зинаидэ хузэ-
фIэкIащ гуп-гупурэ гуэшыжа кав-
казыбзэхэм я нэщэнэхэр зэхэгъэ-
кIауэ, щхьэж щызекIуэ щIыналъэм 
щигъуэт къэрал гулъытэмрэ цIыху-
хэм анэдэлъхубзэу зэраIурылъым 
хэлъ фIагъымрэ зэхэхауэ иджын, 
абы тещIыхьа къэхутэныгъэ пыу-
хыкIахэр иригъэкIуэкIын. Габуниа 
Зинаидэ ирихьэкI лэжьыгъэм узыIэ-
пешэ, бзэхэм я зэхэлъыкIэ-ухуэкIэ-
хэр къигъэнаIуэкIэрэ дунеищIэ куэд 
къызэIуех. Абы и гъэсэнхэм а лэ-
жьыгъэшхуэм и IэфIыр ямыгъэкIуэ-
ду адэкIэ зэрахьынуми шэч хэлъ-
къым. Си гуапэщ Зинаидэ нобэ 
къыт хэту мы щIэнIуатэр едгъэ кIуэ-
кIыну, абы и псалъэ зэхэтхыну, и 

Iуэху еплъыкIэ дыщIэдэIуну Iэмал 
зэ рыдиIэр, - жиIащ Кърымщокъал 
Маринэ.

ЗэIущIэм кърихьэлIащ КъБКъУ-м 
кадрхэмрэ лэжьыгъэр хабзэм тету 
къызэгъэпэщынымкIэ и проректо-
рым и къалэнхэр зыгъэзащIэ Гъу-
кIэпщокъуэ Мурат. «Нобэ дгъэлъа-
пIэ Габуниа Зинаидэ къызэрыкIуэ 
егъэджакIуэкъым. Абы лэжьы -
гъэш хуэ иригъэкIуэкIащ ди щIы-
налъэм щыпсэу лъэпкъхэм я цIэр 
дуней псом хэгъэIуэн и IуэхукIэ. Зи-
наидэ къыщацIыхур ди къэралым и 
закъуэкъым, абы пщIэ къыщыхуащI 
хамэ къэралхэми. Сыт и уасэ, пса-
лъэм папщIэ, абы и IэдакъэщIэкIхэр 
хамэбзэкIэ зэрадзэкIыурэ пщIэрэ 
щхьэрэ зиIэ университет ехьэжьа-
хэм къызэрыдагъэкIыр? Ар къэгъэ-
науэ, Испанием и щIэныгъэлIхэм 
ящIыгъуу тхылъхэр къыдегъэкI, къэ-
хутэныгъэхэр ирегъэкIуэкI. ЩIэны-
гъэм хуищIа хэлъхьэныгъэр къи-
лъытэри, КъБКъУ-м зи махуэщI да-
хэр зыгъэлъапIэ бзылъхугъэ щып-
къэм ЩIыхь тхылъ хуигъэфэщащ. 
Си гуапэщ узыншэу, и лъэр щIэ-
мыхуу, и Iуэхумрэ гупсысэхэмрэ зэ-
рыгъуэту дяпэкIи лэжьэну», - жиIащ 
ГъукIэпщокъуэ Мурат.

Апхуэдэу щIэныгъэ зэхуэсым 
 кърихьэлIащ Абхъазым ЩIэныгъэ-
хэмкIэ и академием и член-коррес-
пондент, Гулиа Дмитрий и цIэр зе-
зыхьэ Абхъаз щIэныгъэ-къэхутакIуэ 
институтым и щIэныгъэ лэжьакIуэ 
пашэ, профессор Хагбэ Лили. «Къэ-
бэрдей-Балъкъэрым и щIыналъэм 
сыкъызэрысрэ си гур къызэфIэнауэ 
йокIуэкI. Хэт сымылъагъуми, хэт сы-
IумыщIэми, гукъэкIыжым зэуэ сыхе-
лъасэри, си гур къызэфIозэрыхь. 
2006 гъэм си доктор диссертацэр    
мы КъБКъУ-м щыпхызгъэкIауэ щы-

тащ. Си лэжьыгъэм и акъыл къи-
гъэхъуапIэуи, и унэтIакIуэуи, и уна-
фэщIуи щытар Зинаидэщ. ЦIыху 
щыпкъэщ, жысIэкIэ срикъуркъым. 
ЛэжьыгъэкIэ емызэшщ, къыпщищI 
къалэным IуэхуитI къыдэбгъэкIыу 
зымыдэщ, щIэ гуэр къэзылъы-
хъуэщ. ЖыпIэнуращи, сыт и лъэны-
къуэкIи къэмыланджэщ. ЦIыхум и 
псэущхьэ пщIэ хуэщIыныр хабзэш-
хуэщ. КъБКъУ-м бзэхэр хъумэным 
ехьэлIауэ зэхиша щIэнIуатэм и мы-
хьэнэр къызэрымыкIуэу инщ, абы 
ирипхыу а IэнатIэм гуащIафIэу 
илъэс Iэджэ лъандэрэ щылажьэ 
 Габуниа Зинаидэ зэригъэлъапIэри 
пщIэшхуэщ. ЖэрдэмщIакIуэхэми я 
гукъэкI ин хъуну, къызэгъэпэща-
кIуэхэми я Iуэху ефIэкIуэну, зи ма-
хуэщI зыгъэлъапIэ ди нэхъыжь гуа-
щэри жьантIэр игъэбжьыфIэу узын-
шэу куэдрэ къытхэтыну си гуапэщ», 
- жиIащ Хагбэ Лили.

Филологие щIэныгъэхэмкIэ док-
тор, Кавказ Ищхъэрэ къэрал ака-
демием гуманитар щIэныгъэхэмкIэ 
и кафедрэм и профессор Хьэрэ-
токъуэ Маринэ къыщыпсалъэм, и 
доктор лэжьыгъэр Габуниа Зинаидэ 
деж зэрыщитхар икIи абы щыдэ-
лэжьа илъэсхэр гуимы хужу къызэ-
рыхуэнари къыхигъэщащ. «Габуниа 
Зинаидэ и цIэр Услар, Генко, Балъ-
къэр Борис хуэдэ хэм ябгъэдэгъэу-
вэн хуейщ. Абы и зэфIэкIыр къы-
зэрыкIуэкъым. Ар IуэхумкIэ апхуэ-
дизкIэ къупынщы пынщи, зэзэмызэ 
уогупсыс, зыгуэр къэнауэ пIэрэ ар 
здынэмыса, жып Iэу. Къэхутэныгъэ 
лэжьыгъэ цIыкIуу и Iэдакъэ къы-
щIэкIахэм я гугъу сщIынкъыми, 
 монографие къудейуэ 20-м щIигъу 
 зытха бзылъхугъэм  къаруушхуэ 
зэрыбгъэдэлъыр, зыбгъэдэт Iэна-
тIэм гууз-лыуз зэрыхуи Iэр къыб-

гурымыIуэнкIэ Iэмал иIэкъым. Ха-
мэбзэм къыхэкIыу абазэбзэм къы-
хыхьа псалъэхэр къэхутэнрат си 
лэжьыгъэр зытеухуари, си анэ дэлъ-
хубзэр сэр нэхърэ нэхъыфIу щищIэ 
щапхъэ куэд срихьэлIащ. Бзэхэр 
зыджым, абыхэм я щхьэ хуэ ныгъэ-
хэр къэзыхутэм а бзэхэм химы-
щIыкIыныр Iэмал зимыIэ гуэру 
 къы щIэкIынщи, Габуниа, абы и лъэ-
ны къуэкIэ къапщтэмэ, щIэныгъэ 
 зэ пэщ бгъэдэлъщ. Тхьэм тхуи гъэу-
зыншэ!» - жиIащ Хьэрэтокъуэ Ма-
ринэ.

ПэIудзауэ щIэнIуатэм къыхыхьащ 
Габуниа Зинаидэ илъэс IэджэкIэ 
зыдэлэжьа, Испанием щыщ про-
фессор Тирадо Рафаэль Гусман. 
Абы щIэныгъэлI гуащэм псалъэ 
 гуапэ куэдкIэ зыкъыхуигъэзащ 
икIи, Зинаидэ мыхъуамэ, гу зы-
лъытапхъэ куэд ауэ сытми блэкIы-
ну зэрыщы тари къыхигъэщащ. «Си 
гъащIэм зэ гупсэхуу сылэжьамэ, 
сызыхэт Iуэхум гугъэзагъэ дэз-
гъуэтамэ, ар Зинаидэ сыщыдэ-
лэжьа илъэсхэращ. Уи гукъыдэж 
емыхуэхыу, узыпэрыт IэнатIэр 
узыншэу епхьэкIыну си гуа пэщ», - 
жиIащ щIэныгъэлIым.

ЩIэнIуатэм кърихьэлIащ Абхъа-
зым, Адыгейм, Къэрэшей-Шэрджэ-
сым, Ингушым, Дагъыстэным щыщ 
щIэныгъэлIхэр. Псоми я къэп сэ-
лъэныгъэр анэдэлъхубзэхэр цIыкIу 
хъу дунейм къызэрыщызэ тенэным 
ехьэлIат, а IэнатIэм дэтхэнэми щы-
хузэфIэкIамкIэ я лэжьэгъухэм ядэ-
гуашэрт, акъыл зэхэдзэ кIэ нэхъы-
бэж зэрахузэфIэкIынури къыхагъэ-
щу. Къэпсэлъахэм псоми жаIащ со-
циощIэныгъэм щра гъэ кIуэкI лэжьы-
гъэр Габуниа  Зинаидэ мыхъуамэ, 
щызу къаще мыхъу лIэн кIэ зэрыхъу-
нури.

Габуниа Зианидэ и цIэкIэ зэхаша 
щIэныгъэ зэхуэсым и утыкум къра-
хьа къэпсэлъэныгъэхэр «Бзэ: тхы-
дэр, нобэр, пщэдейр» и фIэщыгъэу 
щхьэхуэу къыдэкIы жынущ.

ШУРДЫМ  Динэ.

Мазэм  и  ныбжьыр
 блэ кIа лъэхъэнэ мыцIыкIур сы хьэт 24-рэ 
фIэкIа зи мы кIыхьагъ жэщ-махуэу къы-
зыфIэдгъэщIмэ, уахэм къы щыд дэ гъуэ гу-
рыкIуэ Мазэр иджырей щытыкIэм хуэкIуэу 
щызэпцIар дакъикъипщI дэ кIа иужькIэщ - 
аращ а тIум я зэхуакум ныбжьу дэлъыр. 

Мазэр ди планетэм ауэ сытми къыдэщIыгъу 
мывэ скъар абрагъуэкъым. АтIэ, еджагъэш-
хуэхэм къызэрахутамкIэ, ар димыгъусатэмэ, 
ды щы п сэу ЩIы Хъурейм мы зэманым иIэнур 
нэгъуэщI теп лъэт, уеблэмэ гъащIэу ды зэ сэ-
жари къыщы мыунэ хух хэнкIэри хэлът.

Физикэ щIэныгъэм къызэ ри гъэувымкIэ, 
хьэршым ит лъагъуэ вагъуэ нэхъ ин ды дэхэм я 
деж къыщыщIэдзауэ (ди Дыгъэри абыхэм 
яхэту), планетэхэм, абыхэм я гъуэ гуэгъу 
спутникхэм, мыдрейуэ, метеоритхэмрэ мывэ 
тыкъырхэмрэ я деж щиухыжу, зыр адрейм 
зыщIешэ, абыхэм я зэ хуаку «къыдэувэ» гра-
витацэ губгъуэм уахэм къыщагъэхъу зэпекъу 
 къарухэм япкъ иткIэ. Ауэ щыхъукIи, ахэр псори 
зыгуэркIэ зэпхащ икIи зэ пы щIащ. 

Апхуэдэу, ди планетэм пкърыт магмэм щIы 
щIагъым зэпымыууэ зыщегъазэ, и зы Iыхьэр 
Мазэм нэхъ пэгъу нэгъуу, адрейр нэхъ пэжы-
жьэу зэрыщытым къыхэкIыу. Хуабэрэ ткIуат-
кIуэу лъэхъэнэ кIыхьым къриубыдэу къыщIы-
зэтенари аращ - зэрызыщигъэхъейм и фIы-
щIэщ. ЩIэ ныгъэлIхэм зэрыхуагъэфащэмкIи, 
арагъэнущ ЩIы Хъурейм къыщыунэхуа гъа-
щIэм зыщиужьынымкIи лъабжьэ быдэ щи-
щIынымкIи шэсыпIэ нэхъыщхьэу къэувар. 

АдэкIэ декIуэтэкIынщи, Ма зэр уэгум имы-
тыххамэ, ди планетэм жэщхэр, иджыпсту зэ-
рыщытым хуэмыдэу, куэдкIэ нэхъ пхыплъы-
гъуейуэ, псэми къытехьэлъэу щытынут. ЩIы 
Хъурейр зи хэщIапIэ псэущхьэхэм (дэри абы-
хэм дахэту) вындым хуэдэу ды зыкIуэцI ры мы-
плъыф жэщым зыгуэрхэр хэтлъэгъукIын па-
пщIэ, ди нэхэм, дызэры пэ мыплъауэ, ямылейуэ 
заужьынут. Хэт ищIэрэ, абы щыгъуэ элект-
роуэздыгъи къамыгуп сысынкIэ хъунт.

НэгъуэщI лъэныкъуэкIи дыкъыщеплъын -
щи, ди планетэм къыщхьэщыт къэщIыгъэ 
 аб рагъуэм дунейпсо хым и псыр и пIэм 
къызэрыришым, зэ рызэригъакIуэм къыдэ-
кIуэу, езы ЩIы Хъурейм чыным хэ дэу и зы-
гъэджэрэзыкIэми (и джэлэсым и хъуреягъкIэ) 
кIэ ригъэхуащ, иджыри тIэкIу-тIэ кIуурэ хе-
гъэщI, нэхъ пыухы кIауэ жытIэмэ, илъэсищэм 
къриубыдэу зы микросекундэкIэ. Абы къи -
кIыр аращи (щIэныгъэлIхэм къызэрабжам-
кIэ), илъэс мелуанхэм и кIуэцIкIэ къызэ ре-
кIуэкIауэ, Ма зэр димыIатэмэ, жэщ-махуэм 
сыхьэти 8 фIэкIа и кIы хьагъынутэкъым, илъэ-
сыр махуэ 1000 ирикъунут.

Ауэ щыхъукIи, апхуэдиз псынщIагъэ зиIэу и 
джэлэсым екIэрэхъуэкI ЩIы Хъурейм и 
щхьэфэм, фIэкIыпIэншэрэ  Iэмалыншэу, жьа-
пщэ инхэм зэпымыууэ зыкъыщаIэтынут, хыр 
ямылейуэ къыщыукъубеинут. Къызэрыб-
гурыIуэ хъунумкIи, ди планетэм мы зэманым 
щыпсэу псэущхьэхэм я нэхъыбапIэм ар яхуэ-
хьыну тэкъыми, ящыщ куэдыр къы щы мыу-
нэхуххэнкIэри хэлът. 

КЪУМАХУЭ  Аслъэн.

Зылъэгъуа  щыIэмэ,  фыкъэпсалъэ

Егъэджэныгъэ

Совет тхыдэджхэм къалъытэрт 1936 гъэм СССР-м социализмэр нэ-
су щытекIуауэ. И кIэм нэсу, нэгъуэщIу жыпIэмэ. къимыгъэзэжыну 
щыте кIуауэ ягъэувар 1958 гъэрт. Абыхэм траухуэныр къызыхэкIар 
иджы тхуэгъэбелджылыну къыщIэкIынукъым, ауэ 1936 гъэм ди 
къэралым лъэу жьышхуэ къызэрыщигъэнам шэч хэлъкъым: а 
илъэсым и дыгъэгъазэм и 5-м къащтащ СССР-м и етIуанэ Консти-
туцэр, ди цIыхухэр «Сталиным и КонституцэкIэ» зэджэу щытар. 
Къэралри жылагъуэри пIалъэ кIыхькIэ - 1977 гъэр къэсыхукIэ абы 
ирипсэуащ, къыдэгъуэгурыкIуащ, фIыри Iейри зэдагуэшу. Консти-
туцэм и махуэу ягъэлъапIэ дыгъэгъазэм и 5-р махуэгъэпсым плъы-
жьу къищырт, ар зыгъэпсэхугъуэт. Дэ, нэхъыжьхэм, дощIэж ар 
 хуабжьу яIэту зэрыщытар. Сыт хуэдэт ар?

ЖАIЭЖЫРТ а Хабзэ нэхъыщхьэр и пэм къыщыщIэдзауэ и кIэм нэсыху 
езы Сталиным и IэкIэ итхауэ. Арагъэнущ и цIэм щIрахьэлIари. Ауэ сыт 
хуэдэу щытами, и дэтхэнэ сатырри абы и гупсысэкIэ гъэнщIауэ зэры-
щытам шэч хэлъкъым.

Ар псом япэу хыболъагъуэ конституцэщIэм ди къэралым и ухуэкIэм 
иригъэгъуэта зэхъуэкIыныгъэ инхэм. Хабзэ Нэхъыщхьэм властыр щыуэ 
игуэшащ: хабзэгъэув, гъэзэщIакIуэ, суд къудамэхэу. Дэтхэнэми и къа-
лэнхэр ягъэбелджылат. Совет Нэхъыщхьэр псори зыхэт хэхыныгъэхэм Iэ- 
IэткIэ щыхахырт, пIащIэгъуэкIэ зыхэплъэн хуей гуэр къыкъуэмыкIмэ, ар 
илъэсым тIэу зэхуэсырт. Сессие зэхуакухэм лажьэрт Совет Нэхъыщхьэм 
и Президиумыр. ЦIыхубэ Комиссархэр (Хэку зауэшхуэм иужькIэ - Ми-
нистрхэм я Советыр) къызэзыгъэпэщри тезыгъэкIри Совет Нэхъыщхьэрт. 
Апхуэдэ ухуэкIэ яIэт союз, автоном республикэхэми. КонституцэщIэм и 
фIыгъэкIэ зы нэкIэ дэкIуеят щIыналъэ зыкъом. Псалъэм и хьэтыркIэ 
 Закавказье Совет Федерацэ Социалист Республикэр зэхагъэкIат Куржы, 
Азербайджан, Армян ССР-хэу. ЗэхъуэкIыныгъэхэр къыщыхъуат ди Кав-
каз Ищхъэрэми. Абыхэм я нэхъыбэр автоном областым къикIри автоном 
республикэ хъуат. КъБАССР - Къэбэрдей-Балъкъэр Автоном Совет Со-
циалист Республикэ - арат иджы ди лъахэм къызэреджэр. Дэ диIэт дэт-
хэнэ къэралым и фащэ псори, автономием Iэмал къыдитырт щIыпIэ 
Iуэхухэм унафэ тетщIыхьыну, нэгъуэщI щIыналъэхэм зэгурыIуэныгъэхэр 
етщIылIэну. Дауи, Москва и нэIэм дыщIэту.

Автоном республикэхэм я нэхъыбэр хэтт РСФСР-м - Россие Совет Фе-
дерацэ Социалист Республикэм, ауэ псори икIэм-икIэжым зэкIуэ лIэжыр 
СССР-рт - Совет Социалист Республикэхэм я Союзырт.

Я зэхуэдэ Гимным нэмыщI, дэтхэнэ щIыналъэми езым и гимн иIэжт. 
Абыхэм къыщыгъэлъэгъуат дэ дызэгурыIуэ-дызэдэIуэжу, щхьэхуиту, 
насыпфIэу, кIэщIу жыпIэмэ хъуэпсэгъуэу дызэрыпсэур. ЯпэмкIэ арэзы 
къыздэхъунущ си ныбжьхэр - къэралым зэгурыIуэ илъащ. Ауэ адрейхэр 
апхуэдэ дыдэу щытакъым. Пэжщ, дэ дынасыпыфIэт зыри къызыте-
мыгушхуэ къэрал лъэщым дыщыпсэурти. Хэбгъэзыхьмэ, гу лъыттэртэ-
къым псэуныгъэкIэ пэрытхэм дакъызэрыкIэрыхуам.

 Щхьэхуитыныгъэм и гугъу пщIымэ, Конституцэм ит псалъэ дыгъэл-
хэмрэ гъащIэм дыщызыIууэхэмрэ зэрызэщхьэщыкIыр нэм къыщIэуэрт. 
Пэжщ, ахэр хуэкIуэрт конституцэр къыщащта 1936 гъэм. А зэманым по-
литикэ залымыгъэхэм заубгъуатэкъым, фэрыщIыгъэ хэлъми, хабзэм и 
пщалъэхэм тетхэт. Жэщым теуэу «цIыхубэм и бийхэр» щапхъуатэ лъэ-
хъэнэр къэсатэкъым, къэблэгъами. ГъэщIэгъуэнщ, ахэр къыщыукъубея 
лъэхъэнэм властыр зыIэщIэлъхэр егупсысакъым апхуэдизу ягъэвууэ 
 къащта дэфтэрым иратхар зэрамыгъэзэщIэжым. Псалъэм и хьэтыркIэ, 
Совет Нэхъыщхьэм и депутатым зыри еIусэну хуиттэкъым ар зи депута-
тым и Iизыншэу. Ауэ хэтыт абы еплъыр? Уи Iуэху еплъыкIэр пэрыуэншэу 
къэп IуэтэнымкIи хуитыныгъэри пцIы зэфэзэщт. Абы и закъуэтэкъым, ар 
къыпхуамыдэну шынагъуэт - властхэр сыт щыгъуи захуэт, ящIэ псори 
зыхуэгъэзар цIыхухэм, жылагъуэм, къэралым я фIыгъуэрт. Диныр 
 пIыгъынуи умыIыгъынуи хуит уищIырт. Ауэ къулыкъущIэм нэмэз ищIу 
 ялъагъумэ е бзэгу яхьмэ, кIэ иIэт.

Ауэ а конституцэм и фIагъ хэлъащ къэралым и зыужьыныгъэр зэ ры-
щIигъэхуэбжьам, социализмэм и нэщэнэ нэхъыщхьэхэр - лъэпкъхэм я 
зэхуэдэныгъэр, цIыхухэм лэжьэнымкIэ, пщIэншэу щIэныгъэ зрагъэ-
гъуэтынымкIэ, дохутырхэр зыкIэлъагъэплъынымкIэ яIэ хуитыныгъэхэр 
зэрыщIигъэбыдам. Ахэрат лъабжьэ яхуэхъуар, ди къэралым къыщыхъуа 
зэхъуэкIыныгъэхэр къалъытэу, 1977 гъэм жэпуэгъуэм и 7-м къащта Хабзэ 
Нэхъыщхьэми.

Иджы, ди жагъуэ зэрыхъунщи, ахэр ди гъащIэм хэкIуэдыкIащ е хо-
кIуэдыкIыж.

Дыгъэгъазэм илъэс 80 
 ирокъу етIуанэ дунейпсо за-
уэм щынэхъ ин дыдэу щыта 
Сталинград зэхэуэр ди те кIуэ-
ныгъэкIэ зэриухрэ. Абы 
апхуэдизу куэд тражыIыхьа-
щи, къэнэжа щыIэ хуэдэкъым, 
ауэ зэманыр кIуэтэхукIэ, ды-
зы щымыгъуазэ къыкъуокI. 
Ар тхыдэм и хабзэщ.

КъыщыщIэддзэнщ зэпэ щIэ-
тыныгъэ и лъэныкъуэкIэ япэ-
щIыкIэ Сталинград зы мы-
хьэнэ хэха гуэри иIэу зэры-
щымытам. 

Псом япэр
щIыдагъэрщ…

Гитлер и мурадар нэгъуэщIт. 
Кавказ Ищхъэрэмрэ (Грозный, 
Мейкъуапэ) Кавказ ЩIыбымрэ 
я щIыдагъэ къыщIэшыпIэхэр 
яубыдынырт. 1942 гъэм и гъат-
хэм зэхалъхьа «Блиц» планым 
ипкъ иткIэ, Гот Герман зи уна-
фэщI 4-нэ танк армэр я гъусэу, 
нэмыцэ дивизэ хэплъыхьахэм а 
къалэныр зрагъэхъулIэн  хуейт. 
Пэжщ, япэщIыкIэ лъэпощхьэпо 
закъуэтIакъуэхэми хуэзэнут, 
 арщхьэкIэ ахэр бэ лы хьыш-
хуэтэкъым, къаруушхуи зы-
текIуэдэнухэм ящыщтэкъым: 
«Езы Сталинград нэсын хуейщ 
е артиллерие лъэщхэр къа-
гъэсэбэпурэ а къалэр зыкIи 
сэбэп яхуэмыхъужыфын щIын 
хуейщ». Мурадыр инт. Гитлер 
жиIат: «Грознэм и щIыдагъэ-
хэм рэ Баку и бензинымрэ си-
мыIэмэ, сэ зауэр згъэувыIэн 
 хуейуэ къыщIэкIынущ». Арат 
нэхъыщхьэр, Сталинград сы-
тым щыщт… Дауи, а щIыдагъэ 
къыщIэшыпIэхэр вермахтым 
иубыдамэ, Iуэхур егъэлеяуэ 
хэп лъэгъуэ хъунут: гъэсынып-
хъэр къыдэмэщIэкIынут, ди 
 къарум хэщIынут, зэрыпхъуа-
кIуэхэр нэхъри къыттегуплIэнут.

Ди насыпти, псори нэгъуэщIу 
къыщIэкIащ. Ар лъэныкъуитIми 
я фIыгъэщ: Совет штаб нэ-
хъыщхьэм зэхилъхьа «Уран» 
планымрэ Гитлер и щыуа-
гъэмрэ. КъыщыщIэддзэнщ 
етIуа нэм. Нэмыцэ лъэпкъым и 
узэщIакIуэ фюрерым дзэ гуп-
хэм я «Ипщэ» зэгухьэныгъэр 
тIууэ зэкIэщIигъэкIащ: япэм и 
плъапIэр Кавказырт, адрейр 
Сталинград къеуащ. Ауэ, наIуэу 

Сталинград и деж

Дэ десэжащ уасэхэр зэ-
рыдэкIуейм. Хэбгъэзыхь-
мэ, ар хэмыту дымы псэу-
жыфыну къытщохъу. ИкIи 
ар зыкIи елъытакъым ду-
нейм щы щыIэ щытыкIэм. 
Псалъэм и хьэтыркIэ, щIы-
дагъэр нэхъ лъапIэ щыхъу-
мэ, ди деж бензиныр щы-
дэуеинущ - нэхъ пуду къы-
дащэным я фейдэ хэлъ-
къым, уасэхэр щехуэхмэ, 
компаниехэм  ягъуэт хэ-
щIыныгъэхэр ди деж къы-
щыдахыжын хуейщи, ар-
гуэрыжьу къиIэтынущ - 
компаниехэр хилъафэ хъу-
нукъым. Ар аращ. Ауэ 
щы Iэщ щIыхагъахъуэм и 
щхьэу сыгъуэр къыщыд-
гурымыIуи. Сыт, къап-
щтэмэ, унагъуэ Iуэхутхьэб-
зэхэм я уасэхэр щIэх-
щIэхыурэ щIыдрагъэ-
кIуейр? Абы щыгъуэми гу 
лъыттэркъым улахуэхэм 
зыгуэркIэ заIэтауэ. Ап хуэ-
дэу щыщыткIэ, ди жыпхэм 
нэхъ куууэ къиIэбэу аращ.

УФ-м и Правительствэм 
щыжаIащ дыгъэгъазэм и 
1-м къыщыщIэдзауэ къэрал 
псом унагъуэ Iуэхутхьэб-
зэхэр проценти 9-кIэ нэхъ 
лъапIэ зэрыщыхъунур, ауэ 
дыкъагъэгугъэ итIанэ 
илъэс рэ мазихрэ дэкIыху -
кIэ  уасэхэм хамыгъэхъуэну. 
Иджы къыкIэлъыкIуэу ахэр 
къа Iэтыну я мурадщ 2024 
гъэм бадзэуэгъуэм и 1-м 
(фигу къэдгъэкIыжынщи, 

зэрыщытщи, тхьэкIумэкIыхьитI 
зэуэ къыпхуэубыдынукъым, 
 хъарбызитIи зы IэкIэ пхуэIыгъы-
нукъым. Бийм ар къыщыгуры-
Iуар иужькIэщ. ГупитIми и кIэм 
нэсу зэхакъутэфакъым сове-
тыдзэхэр. Тэн и деж щызэуахэр, 
115-нэ Къэбэрдей-Балъкъэр шу 
дивизэри яхэту, СталинградкIэ 
екIуэкIащ икIи ахэр яхэту а цIэ 
дыдэр зезыхьэ фронт къы-
зэрагъэпэщащ, мыдрейхэм Тэн 
и ежэхыпIэмкIэ ягъэзащ. Абы 
щыгъуэщ Iуэхур зыIутыр фа-
шистхэм къащыгурыIуар. Абы-
хэм епIэщIэкIыу Сталинград 
ягъэ кIуащ «щыхьэрхэм ятекIуэ» 
фIэщыгъэр зыфIаща 6-нэ губ-
гъуэрыс армэр. Абырэ Ста-
линрад фронтымрэ япэу зэ жьэ-
хэуащ бадзэуэгъуэм и 17-м. Аб-
дежми белджылы щыхъуащ 
 къалэр тыншу къызэрамыщтэ-
фынур. Кавказ унэтIыныгъэм 
къыщхьэщачри, аргуэру ди-
визэу 6 къагъэкIуэн хуей хъуащ, 
итIанэ Iуэхум къыхашащ гене-
рал Гот зи Iэтащхьэ танк армэр. 
Иджы дуней псом и гулъытэр 
зыхуэгъэзар Сталинградт.

Шэч
къытрахьэртэкъым

Вермахтым шэч гуэри къыт-
рихьэртэкъым и кIэныр къы зэ-
рикIынум. Ари пIалъэ кIэщI кIэ. 
Нэмыцэхэр Индыл и Iуфэ къэ-
кIуат Iэщхьэ пцIанэу, нэжэгу-
жэу, гъэшхауэ. Абыхэм я нэгу 
къыпхущIэгъэхьэнутэкъым къа-
пэплъэ жыхьэрмэр зыхуэдэр. 
Ауэ ар жыжьэтэкъым. Зэманыр 
кIуэрт, лъэныкъуэхэм зэуапIэм 
къаруущIэхэр кърашалIэрт. 
Мы гувэу гурыIуэгъуэ хъуащ ды-
дейхэм Сталинград зэрамы-
тынур. Ауэ нацистхэм ар къа-
щтэн хуейт, сыт трагъэкIуадэ-
ми: арыншамэ, я напэр текIырт 
(дауи, ар абыхэм яIэу щытмэ). 
Абы щыгъуэм щыIа щы ты кIэр 
вермахтым и зауэлIхэм езыхэм 
я Iыхьлыхэм хуатха письмохэм 
яхыболъагъуэ. Мис абыхэм 
ящыщ зыр: «Зы тхьэмахуэкIэ 
дызэуа иужь къэтщтащ 

фэтэрым и пэшитIым ящыщ 
зыр. Ауэ адрейхэр къыдатыр-
къым». Дауи, ауан дыджщ, ар-
щхьэкIэ пэж хэлъщ. Мис нэ-
гъуэщIи: «Иужь зэманым псом 
нэхърэ нэхъ дызыгъэгулэзыр 
цIэхэрщ. Ахэр апхуэдизу къыт-
тегуплIащи, дапэлъэщыжыр-
къым. Iэбжьанэ защIэщ си щIы-
фэр: Сэ «здэнт нэхъ щIэ хыIуэу 
сылIэу мис а жыхьэрмэ дыдэм 
сыкIуэну».

Бийм Сталинград къищтэн 
папщIэ зэпымыууэ къару нэ-
хъыбэ ирихьэлIэн хуей хъурт. 
АпщIондэхукIэ нэхъ тынш хъурт 
Гитлер Кавказым и щIыдагъэ 
къыщIэшыпIэхэм къылъэ мы Iэ-
сыным теухуа къалэныр ягъэ-
зэщIэныр. ИкIэм-икIэжым арат 
мурад нэхъыщхьэр зыхуэгъэ-
зар. Езы къалэми фашистхэм я 
къарур щыщIэкIырт. Совет дзэ-
зешэхэр иджы зэгупсысыр Ста-
линград ямытын къудейртэ-
къым, атIэ нэмыцэдзэхэр абы и 
деж щызэхэкъутэнырт. Ар зра-
гъэхъулIэн папщIэ Индыл и 
 Iуфэ сэмэгум жэщи махуи ира-
шалIэрт сэлэтхэр, танкхэр, топ-
хэр, н.къ. ЕбгъэрыкIуэным зы-
хуа гъэхьэзырт мыпIащIэу, псо-
ри зэпэшэчауэ.

Арати, 1942 гъэм щэкIуэгъуэм 
и 19-р къэсащ. А махуэм дуней 
псом ирагъэлъэгъуащ зэуэкIэм 
и IэмалыщIэ. ЕбгъэрыкIуэным 

и пэкIэ бийм и хэщIапIэхэм то-
пышэхэр уэру трагъэлъалъэ ха-
бзэт, итIанэт мыдрейхэм зыщ-
рачыр, арщхьэкIэ танкхэр ежьа 
иужькIи топ зэхэуэр иухых увы-
Iакъым, абыхэм быдапIэхэр 
щIым щыщ ящIыжырт. Ар Жу-
ков Георгий я пашэу ди дзэзе-
шэхэм щIэуэ къагупсысат. 
Ехъу лIэныгъэхэми куэдрэ зы-
пагъэплъакъым. Апхуэдэ щIы-
кIэкIэ щIи дзащ «Уран» Iуэхум и 
япэ Iы хьэр. ЩэкIуэгъуэм и 23-м 
Калач къалэм километр 18-кIэ 
 пэгъунэгъуу зыщызыпащIащ 
 Сталинград, Ипщэ-КъухьэпIэ 
фронт хэм. «Мащэм» къихутащ 
вермахтым и зауэлI мин 330-рэ! 
Фигу къэдгъэкIжынщи, иджы 
илъэс къэс щэкIуэгъуэм и 19-р 
ягъэлъапIэ Ракетэдзэхэмрэ ар-
тиллериемрэ я махуэу.

И кIэм нэгъэсын

АрщхьэкIэ... Гитлер къаухъу-
реихьахэм ткIийуэ унафэ къа-
хуищIащ замытыну, къигъэгу-
гъащ уэрдыхъур зэпхратхъын 
щхьэкIэ къадэIэпыкъуну. Абы 
Сталинград и деж щызауэхэр 
лIыхъужу къилъытащ, я уна-
фэщI Паулюс фельдмаршал 
ищIащ. АрщхьэкIэ къызэригъэ-
гугъахэр хуэгъэзэщIакъым, 
нэхъ тэмэму жыпIэмэ, ди дзэ-

хэм игъэзэщIэну Iэмал гуэри 
иратакъым. Лыгъэм къыхэхута-
хэм я къарур щIэкIырт цIыхукIи 
IэщэкIи. ИкIи куэдрэ яхуэхьы-
жакъым, фельдмаршылым и 
дамэтелъхэр зытрилъхьэну ху-
нэмыса Паулюс дыдэм и уна-
фэкIэ зыкъатащ. Гъэр хъуащ 
зэуэ цIыху минищэм щIигъу. Ар 
Берлин и дежкIэ уи нэгу къып-
хущIэмыгъэхьэн хэщIыныгъэш-
хуэт. Ауэ ди дежкIэ а текIуэны-
гъэм и мыхьэнэр гъунап-
къэншэт. Ди цIыхухэми пщы-
лIыпIэм ирагъэува нэгъуэщI 
лъэпкъхэми хьэкъ ящыхъуащ 
дуней псор къазэуну къежьа 
фашистхэм кIэ зэрагъуэтынур, 
дяпэкIэ зауэм и екIуэкIыкIэр 
зыунэтIынур Совет Союзыр зэ-
рыарар. Абы куэд тражыIыхьа-
щи, кIыхь зедмыгъэщIми хъуну 
къыщIэкIынщ.

МыдэкIэ дыкъэIэбэжынщи, 
СССР-м зыпэмыплъа гугъуехь 
къылъыкъуэкIащ. Зи гугъу 
тщIыр къикIуэту еса дыдейхэм 
гъэрхэр (дауи, нэхъапэми бий-
хэр гъэр къащIырт, арщхьэкIэ 
ауэ жыжьэуи апхуэдиз бжыгъэ-
кIэ тэкъым) зыхуей хуэгъэзэным 
пыщIахэрщ.

Нэхъыщхьэр гъэрхэр щаIы-
гъыну щIыпIэм ахэр нызэра-
гъэсыну транспорт а зэманым 
Дзэ Плъыжьым зэримыIэрт. 
Къахуэнэжар лъэсу ирашэ жьэ-
нырщ. Градус 20-м нэс щIыIэм 
хэту километр 20 зи кIыхьагъ 
гъуэгуанэр яхуэшэчакъым щы-
гъын хуабэ зыщымыгъ цIыху 
ныбаджэ куэдым. Ауэ ар зэ-
пызычыфахэм я Iуэху къикIащ. 
Гъэрхэм ятеухуа Женевэ кон-
венцэм Iэ тримыдзами, ди къэ-
ралым абыхэм якIэлъызэри-
хьащ а дэфтэрым къыщы-
гъэлъэгъуа псори: яхуэпащ, 
ягъэшхащ, дохутырхэр кIэлъа-
гъэплъащ. Я узыншагъэр зэ-
фIагъэувэжа иужь, махуэм зэ-
рагъэлэжьари сыхьэти 8 къу-
дейщ. Илъагъухэр апхуэдизкIэ 
фIэтелъыджэти, фашист Iуэху 
еплъыкIэхэр иIэу зыкъэзыта 
 Паулюс социалист гупсысэхэм 
дихьэхауэ 50 гъэхэм СССР-м 
икIыжауэ щытащ.

Катарым футболым-
кIэ щекIуэкI дунейпсо 
чемпионатым хуэм-хуэ-
мурэ наIуэ щохъу сау-
гъэт нэхъыщхьэм адэкIэ 
щIэбэнынухэри, зэ хьэ-
зэ хуэр зыбгынэнухэри. 
Ар къэзыгъэлъэгъуа зи 
чэзу джэгугъуэхэр мы 
махуэхэм зэхэтащ. 

ТУНИСЫМРЭ Австра-
лиемрэ я зэпэщIэтыны-
гъэм и унафэр зэIущIэм и 
23-нэ дакъикъэм ящIауэ 
къыщIэкIащ. Австралием 
и гъуащхьауэ Дюк гъуащ-
хьэтетым къищтэну зы Iэ-
мали зимыIа топ ди-
гъэкIащ икIи и командэм 
Iэмал иритащ адэкIи 
бэнэныгъэм хэтыну. Япэ 
зэIущIитIым къыщыха-
гъэщIа Тунисым апхуэдэ 
Iэмал иIэнукъым. 

Дунейпсо чемпиона-
тым и еянэ джэгугъуэ ма-
хуэм зэхэта зэIущIэхэм 
ящыщу къыхэгъэщып-
хъэщ «Е» гупым щы зэпэ-
щIэта Испаниемрэ Герма-
ниемрэ яйр. Япэ зэIу-
щIэм къыщыхагъэщIа 
 нэ мыцэхэм къы кIэлъы-
кIуэми зэ фIэкIышхуэ 
къы щагъэлъэгъуакъым. 
Абыхэм я зэIущIэр зэ-
рытемыгъэкIуауэ, топ зы-
рызкIэ зэхъуэжауэ, иу-
хащ. А гуп дыдэм щыщу 
джэгуа Япониемрэ Кос-
та-Рикэмрэ я зэIущIэр 
Америкэ Курытым и ко-
мандэм и текIуэныгъэкIэ 
иухащ. Гупым и турнир 
таблицэм уриплъэмэ, 
Гер манием и Iуэхур хэп-
лъэгъуэщ - зэIущIитI нэу-
жьым европэ командэм 
зы очко закъуэ фIэкIа 
имыIэу иужьрей увыпIэм 
щытщ. ТекIуэныгъэ зы-
рыз яIэщ Япониемрэ Кос-
та-Рикэмрэ. Гупым щы-
пашэщ зэи къыхамы-
гъэщIауэ очкоиплI зиIэ 
Испаниер. ЗэкIэ и щхьэр 
течауэ пхужыIэнукъым 
гупыр зыбгынэнур. Псори 
щызэхэкIынур я ещанэ 
джэгугъуэрщ. 

«F» гупыр щызэхэкIащ 
шэч хэмылъу адэкIэ сау-
гъэтхэм щIэбэныну Iэмал 
зимыIэ зы командэм и 
Iуэхур. Япэ зэIущIитIми 
къыщыхагъэщIа Кана-
дэм и командэ къыхэхар 
гупым къыхэкIыфыну-
къым. Адрейуэ джэгу -
гъуэ тIурытIым иужькIэ 
очко плIырыплI яIэщ Хор-
ватиемрэ Мароккэмрэ. 
Зы текIуэныгъэ иIэу еща-
нэ увыпIэм щытщ Бель-
гием и футболистхэр. 
Абыхэм я къэкIуэнури 
щызэхэкIынур ещанэ 
джэгугъуэрщ. 

Иджыри зы командэм 

Социализмэм и Конституцэр

Дыгъэгъазэм  и  1-р  зэхудипIалъэщ

мы гъэм и бадзэуэгъуэми 
хагъэ хъуауэ щытащ). Ар-
щхьэкIэ, IэщIагъэлIхэм зэ-
рыжаIэщи, апхуэдиз пIалъэ-
кIэ уасэхэр  я пIэ итыным 
ущыгугъыныр щхьэгъэп-
цIэжщ. 2023 гъэм щIы-
шылэм и 1-м къыщы щIэ-
дзауэ урысей куэдым ят уа-
сэм аргуэру хущIагъунущ. 
Псалъэм и хьэтыркIэ, хэ-
хъуэнущ псэупIэр зэраIы-
гъым щIатым. Ауэ абдежми 
щиухыркъым. Мис а щIы-
шылэм и 1-м къыщы-
щIэдзауэ капремонтым 
 папщIэ ахъ шэ нэхъыбэ Iа-
хынущ. 

Ар зыхуэдизынур зэлъы-
тар зыщыщ щIыналъэрщ. 

Къапщтэмэ, Свердлов об-
ластым зы псэупIэ метр зэб-
гъузэнатIэм хуэзэр иджырей 
сом 10,51-м икIынурэ сом 
14,81-м щынэсынущ, Калугэ 
областым процент 15-кIэ 
щы хэхъуэнущ. Уасэхэр зы-
гъэувыр щIыналъэм и Iэтащ-
хьэрщ.

Щхьэтечу жыпIэмэ, ды-
гъэгъазэм и 1-м щыщIэдза-
уэ нэхъыбэ щIатынущ унэр 
зэрагъэплъым, псы пщты-
рымрэ щIыIэмрэ, псы фIейр 
зэрылъадэ кIэнауэм, газым, 
электрокъарум, пхъэнкIий-
хэр зэрыIуашым...

Мис апхуэдэ илъэсыщIэ 
тыгъэхэр тхуагъэхьэзыращ 
къулыкъущIэхэм.

зригъэхъулIащ кIэух зэ-
пеуэхэм хэтын Iэмалыр. 
Блыщхьэм Португалием 
и гуп къыхэхар ефIэкIащ 
Уругвайм. ЗэпэщIэты-
ныгъэм топитI щыди-
гъэкIри, и къэралым те-
кIуэныгъэ къыхуихьащ 
Фернандеш Бруну. ЕтI-
уанэ Iыхьэм щIидзэжа 
нэужь Португалием и 
 гъуащхьэхъумэныкъуэм 
къызэIуиха бжыгъэр джэ-
гум хухаха зэман нэхъыщ-
хьэм къыщIагъуа ещанэ 
дакъикъэм пенальтикIэ 
щIигъэбыдэжащ. 

Уругвайр зэхьэзэхуэм и 
кIэух зэIущIэхэм хэты фы-
ныр щытыкIэ зыбжанэм 
елъытащ: япэрауэ, ещанэ 
джэгугъуэм ахэр Ганэм 
щытекIуэн хуейщ, етIуа-
нэрауэ, Португалием Ко-
рее Ипщэр хигъэщIэн 
 хуейщ. Псори щызэхэкIы-
нур дыгъэгъазэм и 2-рщ. 

Зэхьэзэхуэм и етIуанэ 
зэIущIэми щытекIуащ 
тхуэ нейрэ дунейпсо чем-
пион Бразилиер. ЩэкIуэ-
гъуэм и 28-м абыхэм 
 хагъэщIащ Швейцарием 
и командэ къыхэхар. Зэ-
пэщIэтыныгъэм къри-
кIуэнур щызэхэкIар 83-нэ 
дакъикъэрщ. Каземирэ 
джэгум щыдигъэкIа топ 
закъуэм бразилхэм те-
кIуэныгъэ къахуихьащ. 
АдэкIэ Швейцарием и 
къэкIуэнур ещанэ джэгу-
гъуэм къигъэлъэгъуэ-
нущ. 

Топ дахэ куэдкIэ гъэн-
щIауэ щытащ Корее Рес-
публикэмрэ Ганэмрэ я 
зэIущIэр. ЗэпэщIэтыны-
гъэм и япэ Iыхьэм да-
къикъипщIым къриубы-
дэу Ганэр топитIкIэ япэ 
ищащ. АрщхьэкIэ за-
гъэпсэхуу къихьэжа нэ-
ужь, корейхэм щIакъу-
защ икIи 58-нэ, 61-нэ 
 дакъикъэхэм бжыгъэр 
 зэ хуэдэ ящIыжыну яху зэ-
фIэкIащ. АрщхьэкIэ абы-
хэм я гуфIэгъуэр кIэщI 
дыдэт. Куэд дэ мы кIыу 
зэIущIэм дубль щигъэ-
зэщIащ Га нэм и гъуащ-
хьэхъумэныкъуэ Кудус 

икIи и командэм текIуэны-
гъэр къы хуэ зы хьа топыр 
дигъэ кIащ. Кореем и то-
питIри и IэдакъэщIэкIщ 
гъуащхьауэ Чхо Кю Сун, 
ауэ «зи  закъуэр губгъуэм 
щызауэлIкъым» жыхуа-
Iэращи, а зым и егугъу-
ныгъэм и командэр къри-
гъэлыфакъым. 

Япэ зэIущIэхэм къы-
щыхагъэщIа Камеру ным-
рэ Сербиемрэ очко зы-
рыз зыIэрагъэхьащ. Абы-
хэм я зэпэщIэтыныгъэм 
щыщу губгъуэм зэрита 
зэманым уриплъэжмэ, 
зэIущIэм и топихри да-
къикъэ 45-м къриубыдэу 
дагъэкIащ. Бжыгъэр Ка-
меруным къызэIуихащ, 
арщхьэкIэ абы и жэуапу 
Сербием къыдигъэкIыжа 
топищым джэгум къри-
кIуэнур наIуэ ищIа хуэдэт. 
Ауэ дэнэт?! Дакъикъи-
щым и кIуэцIкIэ сербхэм 
бжыгъэр зэхуэдэ ящIы-
жащ икIи адэкIэ бэнэны-
гъэм зэрыпащэну гугъэ-
хэр яфIэмыкIуэдауэ зэб-
гъэдэкIыжащ.

ЩэкIуэгъуэм и 29-м зэ-
хэтащ «А», «В» гупхэм я 
ещанэ джэгугъуэхэр. Эк-
вадорыр 2:1-уэ хэзыгъэ-
щIа Сенегалым и коман-
дэ къыхэхам Iэмал игъуэ-
тащ финалым и 1/8-нэ 
Iыхьэм щыджэгуну. Ап-
хуэдэу саугъэт нэхъыщ-
хьэм адэкIэ щIэбэнынущ 
очкоибл иIэу «А» гупым 
пашэныгъэр щызыубыда 
Нидерландхэм я коман-
дэм. Ещанэ зэIущIэм 
абы хэм зэхьэзэхуэм и хэ-
гъэрейхэр 2:0-у хагъэ-
щIащ. 

«В» гупым зэIущIищым 
иужькIэ япэ увыпIэр ща-
убыдащ Инджылызым и 
футболистхэм. Абыхэм 
3:0-у хагъэщIащ Уэль сыр. 
Япэ зэIущIитIыр зэ ры-
темыгъэкIуауэ зыуха 
США-м ещанэ джэгу-
гъуэм щIикъузэжащ икIи 
Ираным и гъуэм дигъэкIа 
топ закъуэм Iэмал къри-
тащ кIэух зэIущIэхэм хэ-
тыну. 

ЖЫЛАСЭ Замир. 

КъБР-м ЩэнхабзэмкIэ и министерствэм, «КъБР-Медиа» къэрал кIэзонэ Iуэху-
щIапIэм, КъБР-м и Журналистхэм я союзым, «Къэбэрдей-Балъкъэр» телеком-
панием, «Кабардино-Балкарская правда», «Адыгэ псалъэ», «Заман», «Горянка», 
«Советская молодежь» газетхэм, «Литературная Кабардино-Балкария»», «Iуащ-
хьэмахуэ», «Минги-Тау», «Солнышко», «Нур», «Нюр» журналхэм, «КъБР-инфо» 
хъыбарегъащIэ агентствэм, «Эльбрус» тхылъ тедзапIэм я лэжьакIуэхэр «Къэбэр-
дей-Балъкъэр» телекомпанием и инженер IэнатIэм и инженер нэхъыщ хьэ               
Долбня Игорь Михаил и къуэр зэрылIам къыхэкIыу абы и Iыхьлыхэмрэ и бла-
гъэхэмрэ яхуогузавэ.

Къэбэрдей-Балъкъэ-
рым и къалащхьэм ще-
кIуэкIащ щIыналъэхэм 
стIо лыщхьэ теннисым-
кIэ я зэхьэзэхуэ. Ар фэ-
еплъ хуащIащ Урысейм 
и ЛIыхъужь, СССР-м 
спор тымкIэ и мастер 
КIарэ Анатолэ. Зэпеуэм 
и саугъэт нэхъыщхьэхэм 
щIэбэнащ Мэзкуу, Став-
рополь, Зеленоград къа-
лэхэм, Осетие Ищхъэрэ - 
Алание, Къэбэрдей-
Балъ къэр республикэ-
хэм щыщ спортсменхэр. 

Я ныбжь елъытауэ зы-
хэта гупхэм пашэныгъэ-
хэр щаубыдащ Къуэдз 
Данизэ, Котовэ Анаста-
сие, Серёгин Даниил. 

КIарэм и фэеплъу

Ды жьын медалыр Сунди-
евэ Елизаветэ къихьащ. 
Ульбашев Хъалид, Дэхъу 
Дисанэ, Гуэнокъуэ Тимур 
сымэ ещанэ хъуащ. 

Фэеплъ зэхьэзэхуэм 

щытекIуахэмрэ къыщыхэ-
жаныкIахэмрэ кубокхэм-
кIэ, медалхэмрэ грамо-
тэхэмкIэ, фэеплъ сау-
гъэтхэмкIэ ягъэпэжащ. 

МЭЗКУУ  Къан.


